
GOUVÈNÈ HOCHUL AK DIRIJAN LEKÒL REJYON FINGER LAKES YO SOULIYE 
PLAN POU APLIKE RESTRIKSYON SOU TELEFÒN ENTELIJAN SOTI DEPI NAN 

PREMYE RIVE NAN DÈNYE SON KLÒCH LA OTÒN SA A  
  

Li swiv Lwa Lekòl San Distraksyon Eta a pou restriksyon sou telefòn entèlijan 
nan Lekòl K-12 yo nan tout Eta a  

  
86% lekòl atravè Nouyòk soumèt règleman san distraksyon yo jiska prezan  

  
Lòt lekòl yo prevwa finalize règleman yo nan jou k ap vini yo nan reyinyon konsèy 

lekòl k ap vini yo  
  
  
Gouvènè Kathy Hochul te òganize yon tablewonn jodi a avèk lidè lekòl, paran ak elèv 
nan rejyon Finger Lakes pou mete aksan sou plan yo genyen pou aplike restriksyon sou 
telefòn entelijan yo lè lekòl rekòmanse otòn sa a. Tablewonn nan te gen ladan 
reprezantan BOCES Monroe-2 Orleans, Distri Lekòl Vil Rochester, Distri Lekòl Santral 
Greece, Distri Lekòl Santral Holley ak Distri Lekòl Santral Spencerport — yo tout deja 
finalize règleman san distraksyon yo a. Evènman jodi a vini apre lòt tablewonn Gouvènè 
a te òganize ete sa a nan Vil Nouyòk, Rejyon Kapital la ak Nouyòk Santral, epi gen lòt 
tablewonn ki pral fèt anvan lekòl kòmanse.  
  
Gouvènè Hochul te mete aksan tou sou lefèt ke, jiska jounen jodi a, prèske 950 distri 
lekòl piblik, lekòl endepandan ak BOCES atravè Eta Nouyòk te soumèt règleman san 
distraksyon yo bay otorite edikasyon Eta a — sa reprezante 86 pousan nan 1,098 distri 
ak lekòl ki kouvri pa egzijans eta a. Prèske 950 soumisyon politik jiska prezan yo gen 
ladan prèske 650 soumisyon politik ki soti nan distri lekòl piblik atravè eta a. Yo prevwa 
lòt distri ak lekòl ap finalize règleman yo nan jou k ap vini yo nan reyinyon konsèy lekòl 
k ap vini yo ki pwograme pou mwa out la.  
  
"Timoun nou yo reyisi lè y ap aprann epi grandi, pa lè y ap klike epi defile — e se poutèt 
sa lekòl nan tout Eta Nouyòk yo pral pare pou aplike restriksyon sou telefòn entelijan yo 
otòn sa a", Gouvènè Hochul te deklare. "N ap kontinye bay resous ak sipò pou asire 
ke chak lekòl finalize epi pibliye règleman san distraksyon yo nan jou k ap vini yo."  
  



Lwa Lekòl San Distraksyon Gouvènè Hochul te siyen an egzije restriksyon sou telefòn 
entelijan depi nan premye son rive nan dènye son klòch la nan distri lekòl K-12 nan tout 
eta a, apati otòn sa a pou ane lekòl 2025-2026 la.  
  
Règleman Gouvènè Hochul la kreye yon estanda nan tout eta a pou lekòl san 
distraksyon nan Nouyòk, ki gen ladan:  

• Pa gen okenn itilizasyon san otorizasyon telefòn entelijan ak lòt aparèy pèsonèl 
ki pèmèt ou konekte ak entènèt sou lakou lekòl la nan lekòl K-12 yo pou tout 
jounen lekòl la (soti depi nan "premye rive nan dènye son klòch la"), ki gen ladan 
lè salklas ak lòt anviwònman tankou repa ak peryòd sal etid yo  

• Pèmèt lekòl yo devlope pwòp plan yo pou estoke telefòn entelijan pandan jounen 
an — bay administratè yo ak pwofesè yo fleksibilite pou yo fè sa ki pi bon pou 
bilding ak elèv pa yo  

• Garanti 13.5 milyon dola nan finansman ki disponib pou lekòl ki bezwen asistans 
nan achte solisyon estokaj pou ede yo libere yo kont distraksyon  

• Egzije pou lekòl yo bay paran yo yon fason pou yo kontakte pitit yo pandan 
jounen an si sa nesesè  

• Egzije pou yo konsilte pwofesè yo, paran yo ak elèv yo nan devlopman règleman 
lokal la  

• Anpeche disiplin ki pa jis  

  
Senatè Eta a Jeremy Cooney te deklare, "Pwofesè nou yo di nou pi bon fason pou 
kenbe elèv nou yo angaje, konsantre, epi an sekirite kont menas ak entimidasyon sou 
entènèt se kenbe lespri yo sou liv, pa sou ekran. Mwen rekonesan pou lidèchip 
Gouvènè Hochul sou restriksyon telefòn entelijan 'soti depi nan premye rive nan dènye 
son klòch la' epi pou vizit li nan rejyon nou an pou diskite sou fason nou ka pouse elèv 
nou yo nan siksè."  
  
Manm Asanble Harry B. Bronson, te deklare, "Mwen fyè dèske mwen te travay avèk 
Gouvènè Hochul, Egzekitif Konte Bello, NYSUT, ak kòlèg mwen yo nan Delegasyon 
Majorite Gran Rochester la pou fè Nouyòk youn nan premye eta nan peyi a ki retire 
telefòn entelijan nan salklas nou yo. Avèk Bell-to-Bell an plas, lekòl Konte Rochester ak 
Monroe yo pral tounen yon lòt fwa ankò kote elèv yo ka konsantre sou aprantisaj epi 
patisipe nan kominikasyon ak entèraksyon fas-a-fas ki gen anpil valè pou devlopman 
sosyal ak bati relasyon."  
  
Manm Asanble, Jen Lunsford, te deklare, "Lè yo itilize telefòn selilè nan lekòl yo 
pandan lajounen, elèv yo distrè: yo vin pi enkye, entimidasyon an ogmante, 
entèraksyon ant kanmarad yo diminye epi aprantisaj la afekte. Mwen sipòte objektif eta 
a pou lekòl san distraksyon epi mwen te mete tèt ansanm ak Gouvènè a pou ede 
adopte règleman sa a nan bidjè ane sa a. Malgre ke ajisteman sa a pral pran yon ti tan 
pou kèk moun abitye avèk li, plizyè douzèn etid montre enpak pozitif sou elèv yo ak 
eksperyans lekòl la lè yo entèdi telefòn selilè yo san rete. Avèk yon aplikasyon fleksib 



ak finansman pou sipòte tranzisyon an, mwen optimis ke nou pral gen yon kòmansman 
ane lekòl ki san pwoblèm e san estrès."  
  
Manm Asanble Josh Jensen te deklare, "Li enpòtan anpil pou nou travay pou asire 
sistèm edikasyon Nouyòk la kontinye kenbe aprantisaj la an premye plan. Mwen te fyè 
dèske m te travay nan yon fason bilateral avèk gouvènè a ansanm ak kòlèg mwen yo 
nan lejislati eta a pou fè mezi lekòl san distraksyon an tounen yon reyalite — bay 
edikatè yo pouvwa pou yo konsantre sou ansèyman an epi pèmèt elèv yo bati yon 
fondasyon edikatif solid san distraksyon nesesè."  
  
Chèf Egzekitif Konte Monroe a, Adam Bello te deklare, "Plan Gouvènè Hochul la 
pou limite itilizasyon telefòn selilè pandan jounen lekòl la se yon mezi ki lojik ki mete 
sante mantal, sekirite ak siksè akademik elèv yo an premye. Lekòl nou yo ta dwe yon 
kote pou moun konsantre, konekte, ak aprann. Etid apre etid montre ke itilizasyon 
telefòn selilè konstan ap kontribye nan enkyetid, depresyon, entimidasyon, ak yon gwo 
bès nan pèfòmans akademik ak kapasite atansyon. Nou gen responsablite anvè pitit 
nou yo pou nou kreye anviwònman aprantisaj ki prepare yo pou reyisi—sosyalman, 
emosyonèlman ak akademikman. Entèdiksyon sa a pral kreye limit pou ede elèv nou yo 
reyisi."  
  
Direktè Egzekitif Asosyasyon Konsèy Lekòl Konte Monroe, Amy Thomas, te 
deklare, "Asosyasyon Konsèy Lekòl Konte Monroe a akeyi politik Gouvènè Hochul la 
pou tout eta a ki vize kreye anviwònman aprantisaj san distraksyon nan lekòl Nouyòk 
yo. Limite itilizasyon telefòn entelijan ak aparèy pèsonèl ki konekte ak entènèt san 
otorizasyon pandan jounen lekòl la se yon etap enpòtan pou amelyore angajman, 
konsantrasyon ak byennèt elèv yo. Nou apresye kad konplè règleman an, ki gen ladan 
finansman espesyal pou aplikasyon li, opòtinite pou paran ak edikatè yo bay opinyon 
yo, ak gid klè pou asire yon aplikasyon ekitab ak byen reflechi nan tout distri yo. Sa ki pi 
enpòtan, règleman an pèmèt fleksibilite nan nivo lokal la epi li gen ladan l egzanpsyon 
apwopriye pou sipòte elèv ki gen bezwen medikal, akademik oswa familyal. Inisyativ sa 
a reflete yon apwòch ekilibre ki santre sou elèv yo, epi nou anvi sipòte distri manm nou 
yo pandan y ap aplike plan sa yo nan otòn nan."  
  
Siretandan Distri Lekòl Vil Rochester a, Doktè. Eric Jay Rosser, "Sa pa sèlman gen 
pou wè ak retire telefòn yo nan anviwònman enstriksyonèl la. Li gen pou wlè ak mete 
elèv nou yo an premye. Chak minit yo pa distrè se yon minit nou ka itilize pou libere 
potansyèl nou, pou bati relasyon, epi pou kiltive kalite konsantrasyon ki mennen nan 
amelyorasyon rezilta elèv yo. Mwen felisite Gouvènè Hochul paske li te pran aksyon 
solid nan tout eta a epi li te envite Rochester pou l patisipe nan konvèsasyon enpòtan 
sa a."  
  
Sirentandan Distri Lekòl Santral (Central School District, CSD) Greece, Jeremy 
Smalline, te deklare, "Distri Lekòl Santral Greece la entèdi aparèy elektwonik pèsonèl 
nan salklas yo depi 2022. Redui distraksyon nan salklas la fè elèv nou yo vin pi atantif, 
pi angaje, epi pi konekte. Anplwaye yo, elèv yo ak fanmi yo te adopte règleman an, sa 
ki mete aksan sou rezilta pozitif chanjman byen reflechi yo. Nou ankouraje pou nou wè 



Gouvènè Hochul ap aplike aprantisaj san distraksyon nan tout eta a paske eksperyans 
nou pwouve apwòch sa a mennen nan pi bon rezilta pou elèv nou yo."  
  
Sirentandan Distri BOCES Monroe 2-Orleans, Doktè Thomas Putnam, te deklare, 
"Elèv yo merite anviwònman ki sipòte konsantrasyon, kreyativite ak koneksyon ki gen 
sans. Nan devlopman règleman nou an, nou te rasanble opinyon nan men prèske 300 
elèv, anplwaye ak manm fanmi yo. Rezilta final la reflete priyorite pataje yo an tèm 
sekirite, aprantisaj, ekite ak konsistans, tout pandan y ap onore apèl pou fleksibilite, 
konpasyon ak transparans."  
  
Sirentandan Distri Lekòl Santral Holley a, Karri Schiavone, te deklare, "Nou vle 
rekonèt efò gouvènè a epi remèsye li paske li te koute kijan Holley pral sipòte elèv yo ak 
fanmi yo pandan aplikasyon nouvo règleman sa a. Nou fyè de plan byen reflechi ak 
konplè nou te devlope lokalman an avèk anpil kontribisyon nan men kominote nou an 
ak manm pèsonèl nou yo."  
  
Prezidan Asosyasyon Pwofesè Distri Lekòl Santral Greeve la ak Manm Konsèy 
Administrasyon NYSUT la, Brian Ebertz, te deklare, "Kreye lekòl san distraksyon 
esansyèl non sèlman pou ankouraje yon anviwònman aprantisaj konsantre ak siksè, 
men tou pou pwoteje elèv nou yo kont efè danjere medya sosyal, entimidasyon sou 
entènèt, ak lòt presyon ekstèn. Lè nou diminye distraksyon sa yo, nou bay timoun nou 
yo pi bon chans pou yo aprann, grandi, epi pwospere—nan nivo akademik, sosyal, ak 
emosyonèl."  
  
Chèf Pedyatri ak Doktè an Chèf nan Lopital Timoun Golisano a, Jill Halterman, 
MD, MPH, te deklare, "Nan Lopital Timoun Golisano a (Golisano Children’s Hospital), 
ekip swen sante pedyatrik nou an angaje pou pran swen timoun nan an antye epi sipòte 
efò ki ankouraje devlopman mantal, sosyal ak emosyonèl. Kreye yon anviwònman 
aprantisaj ki diminye distraksyon ka ede elèv yo rete plis angaje alafwa akademikman 
ak sosyalman. Nou apresye efò ki priyorize byennèt timoun yo epi ki sipòte rezilta 
edikasyonèl ak devlopmantal yo."  
  
Règleman Gouvènè Hochul la pèmèt aksè otorize a telefòn selilè senp ki pa gen 
kapasite entènèt, ansanm ak aparèy ki pèmèt entènèt lekòl yo bay ofisyèlman pou 
ansèyman nan salklas, tankou òdinatè pòtab oswa tablèt yo itilize kòm yon pati nan 
plan leson yo.  
  
Anplis de sa, règleman Gouvènè a gen ladann plizyè egzanpsyon pou restriksyon 
telefòn entelijan, tankou pou elèv ki bezwen aksè ak yon aparèy ki pèmèt ou konekte ak 
entènèt pou jere yon kondisyon medikal, kote Pwogram Edikasyon Endividyèl 
(Individualized Education Program, IEP) yon elèv egzije sa a, pou rezon akademik oswa 
pou lòt rezon lejitim, tankou tradiksyon, swen familyal ak ijans.  
  
Gouvènè Hochul te pouswiv inisyativ sa a apre li te patisipe nan yon toune ekout 
opinyon nan tout eta a avèk pwofesè, paran ak elèv yo. Rapò li a "Plis Aprantisaj, 

Mwens Defilman: Kreye Lekòl San Distraksyon (More Learning, Less Scrolling: 
Creating Distraction-Free Schools)" souliye pwen sa yo:  

• Telefòn entelijan yo distrè elèv yo epi anpeche aprantisaj ak kreyativite  
• Anviwònman san telefòn yo pa konpwomèt sekirite elèv yo  
• Anviwònman san telefòn yo sipòte sante mantal elèv yo ak pwofesè yo  
• Kominikasyon ouvè ak konsèy dirèk pou tout moun ki gen enterè yo se kle pou 

aplikasyon ki pote siksè  
• Lekòl yo dwe adrese nenpòt enkyetid paran yo konsènan rete an kontak ak pitit 

yo pandan jounen an  
• Yon politik efikas san distraksyon dwe rete konsantre pandan tout jounen lekòl 

la, olye ke se sèlman nan lè yo nan salklas la  
• Lekòl yo ka ranfòse anviwònman san distraksyon yo lè yo konekte plis elèv ak 

angajman an pèsòn tankou klèb, espò, atizay ak lòt pwogramasyon.  

